
        
            
                
            
        

    
	Б. АЛТАНГЭРЭЛ

	 

	ҮХЭР УНАСАН ЯЛАА

	 

	“БНМАУ Ардын боловсролын яамны хэвлэл” Улаанбаатар хотноо 1969 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	ХӨХ ИШИГХЭНИЙ ХӨГЛӨЛ

	 

	Мөлгөр эвэртэй

	Шөвгөр хошуутай

	Соотон чихтэй

	Гоодон сүүлтэй

	Эрх хөөрхөн

	Ишигхэн байжээ.

	 

	Хотон дотроо

	Дэгдэн цовхроод

	Хонины нуруу

	Дамжин дүүлээд

	Тун ч хөөрхөн

	Тоглодог байжээ.

	 

	Хөх ишигхэн

	Олиггүй зантай

	Хөөрхөн гэхээр

	Онгирдог байснаас

	Хөгтэй явдал

	Тохиолдсон гэдэг.

	 

	Даргар эвэртэй

	Дайчин ухныг

	Дамжиж тоглоод

	Даажигнаж шоглоод

	Дээр нь гараад

	Дэгдэж бууснаа

	 

	Бяцхан эврээрээ

	Бяраа үзэхээр

	Шөргөөж өдөөд

	Мөргөөд үзжээ.

	Ухна авгай

	Уураа тэвчсэнгүй

	 

	Сэлмэн эврээ

	Сэжиж байгаад

	Хашаа давтал

	Мөргөөд орхижээ.

	Харин ишигхэн

	Маа гээд орилжээ.

	 


САВААГҮЙ ГӨЛЧГИЙ

	 

	Хул зүстэй

	Хулгана авгай

	Хөх гөлчгийгөө

	Хөтлөн явж

	Хөхөө өвөл

	Хэрэглэж хүрэх

	Хөеө өвс

	Цуглуулж гэнэ.

	 

	Таана хүмүүлийн

	Ааг амттайг

	Тариа будааны

	Аарц идээтэйг

	Нүхэн гэртээ

	Хурааж гэнэ.

	Нөөц хоолоо

	Базааж гэнэ.

	 

	Сэрүүн намар

	Түдэлгүй дуусаж

	Ширүүн ажил

	Удалгүй шувтарч

	Хөгшин хулгана

	Амарч гэнэ.

	Хөөрхөн гөлчгий

	Тоглож гэнэ.

	 

	Гадуур гүйж

	Тоглож яваад

	Ганц чүдэнз

	Олж авчраад

	Ээждээ хэлэлгүй

	Нуучхаж гэнэ.

	Эрэлд дахин

	Гарч гэнэ.

	 

	Хайсаар яваад

	Хөх гөлчгий

	Хайрцгийн зуруул

	Олж зуугаад

	Гэртээ бас

	Авчирч гэнэ.

	Гэм нь тэгээд

	Нууж гэнэ.

	 

	Эх хулганаа

	Гараад явахаар

	Эрх гөлчгий нь

	Гэртээ үлдэж

	Өнөөх чүдэнзээ

	Зурж гэнэ.

	Өвсөнд гал

	Авалцаж гэнэ.

	 

	Халуун гал

	Дүрэлзэн өрвөлзөж

	Хавийн юманд

	Дамжин улалзаж

	Хуурай өвс нь

	Хуугаараа шатжээ.

	Хураасан хөеө нь

	Буйгаараа сүйджээ.

	 

	Өвөлдөө идэх

	Хүнсгүй болж

	Өл залгах

	Юу ч үгүй болж

	Өрвөгөр үс нь

	Хуйхлагдаж гэнэ.

	Өөрөө бүр

	Сүйдчих дөхжээ.

	 


ХАМХУУЛ ГУАЙ ХААЧИХ НЬ ВЭ?

	 

	Дэн дэн шаргачин

	Дэл сүүлгүй шаргачин

	Бөн бөн шаргачин

	Бөөр зүрхгүй шаргачин гэдэг нь

	Бууцны хөлөөр ургасан

	Бужгархан хамхуул юм шүү дээ.

	*

	Таана, хүмүүл, гогод

	Тачирхан ч ургах юм даа гэж

	Өсөж том болдоггүй

	Өөдгүй ч жижигхэн юм даа гэж

	Бусдыгаа ингэж голдог гэнэ

	Бужгархан биеэ магтдаг гэнэ.

	*

	Наран буцаж сэрүү эхлэхэд

	Намар болж хяруу унахад

	Бужгар хамхуул гандчихжээ

	Буурал өнгөтэй хатчихжээ.

	Үлээх салхи ганхуулсаар

	Үндэс сууринаас нь ховхолчхоод

	Тэнд эндгүй өнхрүүлжээ

	Тэгш талаар бөмбөрүүлжээ.

	*

	Салхи улам ширүүсэхэд

	Сагсгар хамхуул хөөрч

	Дээр дээр хийсэж

	Дэгдэн дэгдэн гүйхдээ

	Та нар намайг хараач гээд

	Тачигнатал хөхөрч явжээ.

	Хамхуул гуай зогсооч гэм

	Хаана хүрэхээ хэлээч гэм

	Та чинь өөрөө хөлтэй юм уу?

	Таарсан дөрвөн дугуйтай юм уу?

	Яаж ингэж хурдалж болно вэ?

	Ямар хачин шидтэй юм бэ?

	Талын ургамлууд гайхан сонирхож

	Тал талаас нь шалгаан асуув.

	Тэгдгэр бяцхан таана

	Тэр чигээрээ байсаар уу?

	Бут, сондуул, бүгдээрээ

	Бууц дээрээ ургаатайгаа юу?

	Өндөрт нисэж чаддаггүй

	Өөдгүй ч ургамлууд бол доо

	Над шиг нисдэг ургамал

	Нарт ертөнцөд байна уу гэж

	Өндөр дуугаар зарлаж гэнэ

	Өчнөөн удаа чарлаж гэнэ.

	Салхины хүч буурсаар

	Сайхан тогтуун болоход

	Өнхөрч явсан хамхуул

	Өндөр эрэгт уначихжээ.

	Дээрээс нь элс дараад

	Дэгдэж хэзээ ч ниссэнгүй

	Бусдын хүчээр дунгуйлдсанаа

	Бужгархан хамхуул бодоод

	Бузгай омог нь дарагдаж

	Буруугаа сая л ухаараа биз.

	 


ХОЁР ТОГООТ ӨВГӨН ХОВДОГ СЭТГЭЛТ БАЯН

	 

	Хоол гардаг шидтэй

	Хонин хоёр тогоотой

	Өмч хөрөнгө ядуухан

	Өвгөн эмгэн хоёрхон

	Алс холын нутагт

	Аж төрөн байжээ.

	 

	Ховдог сэтгэлт баян

	Хоёр тогоот өвгөний

	Идтэй тогоог нь авч

	Их баяжихыг хүсэж

	Аян жинд бэлтгэж

	Алсын замд гарчээ.

	 

	Хол нутгийг туулж

	Хонин тогоот өвгөнийд!

	Зүдэрч явж хүрчээ.

	Зүтгэж явж иржээ.

	Хоёр хөгшин баярлаж

	Хоноцоо угтан дайлжээ.

	 

	Шөнө дундын хэрд

	Шүлэг нойрын гүнд

	Ховдог баян босож

	Хонин тогоог авч

	Зүг чигээ буруулан

	Зөндөө хол явжээ.

	 

	Маргааш өдөр нь болж

	Маш ихээр ядарч

	Эргэх замаа олохгүй

	Эзгүй говьд төөрөөд

	Хонин тогоогоо цохивч

	Хоол унд гарсангүй.

	 

	Хонин хоёр тогоо нь

	Хоёр цохихоор дүүрдэг

	Өргөн түмэнд тусалдаг

	Өгөөмөр их ачтай ч

	Эргүүл тавиураас холдвол

	Ид шид нь арилдгийг

	Хомхой баян мэдсэнгүй

	Хоол гаргаж чадсангүй

	Хөөтэй тогоо цохисоор

	Хөлсөө арчин суужээ.

	 


ҮХЭР УНАСАН ЯЛАА

	 

	Биеэ тоогчдыг

	Хааяа харахад

	Бидэнд нэг л

	Эвгүй санагддаг.

	Ямар ч байсан

	Тэдний дүр

	Ялааны үлгэрийг

	Ямагт бодогдуулдаг

	*

	Аагим халуун

	Наран шарна.

	Алс холын

	Зам зурайна.

	Амбан шар

	Алсыг зорино.

	Амьсгаа нь давхцаад

	Аахилж явна.

	Амбан шарын

	Ар зоон дээр

	Атигархан ялаа

	Асан наалдаад

	Амбан шар

	Унаж яваа гэж

	Аминдаа тэр

	Бодож явна.

	*

	Халуунд амьсгаадсан

	Амбан шараас

	— Яггүй хүнд

	Байна уу би гэж

	Ядарч зүдэрч

	Явна уу чи гэж

	Ахин ахин

	Асууж гэнэ.

	Амбан шар нь

	Анзаарсан ч үгүй

	Хөөрхий шараа

	Ядарсан бол

	Хөөрч хэсэг

	Нисье дээ гэж

	Ялаа тун

	Ихэрхүү зангаар

	Янгинан жингэнэн

	Хэлж гэнэ.

	Амбан шар

	Анхаарсан ч үгүй

	Асууж байна гэж

	Анзаарсан ч үгүй

	*

	Яах вэ тэр

	Ярьж л байг

	Ямар ч гэсэн

	Явж л байг!

	Өчүүхэн түүний

	Биеэ тоосон

	Өөр бусдад

	Биеэ магтсан

	Өөдгүй зан нь

	Холдох юм биш

	Өвчин нь тэгээд

	Дэврэх юм биш.

	 


ХУВ ИШИГХЭН

	 

	Хар багаас нь

	Хайрлан өсгөсөн

	Цүүцгэр хөлтэй

	Цүдгэр гүзээтэй

	 

	Дээшилж ургасан

	Эвэр ч үгүй

	Дэлдийж унжсан

	Чих ч үгүй

	 

	Хун цагаан

	Хувхан ишиг

	Манай хотонд

	Байсан юм даа

	 

	Зулзаган ногоо

	Зулж ургасан

	Зуны сайхан

	Тэнүүн цаг

	 

	Хувин дүүрэн

	Цэлэлзэх сүүнээс

	Хув ишиг

	Хошуу дүрэн

	 

	Хөөх хүнгүй

	Чөлөөг ашиглан

	Хөөрхий гэдсээ

	Цүдийтэл уужээ.

	 

	Ховдог сэтгэлийн

	Хомхой зангаар

	Ходоод гэдэснийхээ

	Хэмжээг хэтрүүлээд

	 

	Уусан сүүндээ

	Гэдэс нь тэлж

	Ужиг сүрхий

	Өвчин болжээ.

	*

	Цүдгэр гүзээ нь

	Цүдийтлээ хөөж

	Сүү нь улам

	Сагаж гэнэ.

	 

	Сүүлдээ бүр

	Тэвдүүлж гэнэ.

	Хонин дундуур

	Тэнэж гэнэ.

	 

	Хотон дотроо

	Хөрвөж гэнэ.

	Улам улам

	Өвдөж гэнэ.

	 

	Ухаан нь тэгээд

	Балартаж гэнэ.

	Эзэн малчин нь

	Эмчилж сувилсаар

	 

	Гайтай өвчнөөс нь

	Гаргаж авраагүй бол

	Хэрэг ямраар дуусах байсныг

	Хэлүүлэх хэрэг байна уу та минь

	 


ЧОНОНД ТУСЛАХЫН ХЭРЭГГҮЙ

	 

	Анчны суманд оногдож

	Аюулт шарх олсон

	Өлөгчин чоно нүхэндээ

	Өдрөө хүлээж хэвтэхдээ

	Эмгэг шархандаа тарчилж

	Элдвийг дэмий бодно.

	*

	Өрөвч зөөлөн сэтгэлтэй

	Өчүүхэн бөжин сандарч

	Эмгэг шарханд нь тустай

	Элдэв навч цуглуулж

	Өвчтэй байсан чононд

	Өрөвдөж хайрлахдаа өгчээ.

	*

	Хөлийн шарх эдгэрч

	Хөөж гүйцэхтэй болбол

	Гэнэн туулай чамаар

	Гэдсээ цатгах юмсан гэж

	Хөө шиг хар сэтгэлтэй

	Хөх чоно бодно.

	*

	Эмгэг шарх нь эдгэж

	Энх амар болоосой

	Түүсэн навч минь эдгээж

	Түргэн зовлон нь арилаасай

	Туулай ингэж бодсоор

	Тун ч завгүй ажиллана.

	Ачит туулайн хүчээр

	Ариун тусынх нь ачаар

	Чонын шарх эдгэрч

	Цомцойж суухтай болж

	Ойн сиймхий чөлөөнд

	Олон хоног өргүүлжээ.

	*

	Анчин хүн үүгээр

	Ажиг сэжиг аваа юу?

	Аль өглөө үүрээр

	Алхаж яваа нь харагдлаа.

	Ойр холуур тэгээд

	Олон л дахин явлаа гэж

	Чонын чихэнд туулай

	Чухал болгон ярьжээ.

	*

	Тэр үгийг сонсоод

	Тэнгэрийн бараа ч харалгүй

	Харанхуй нүхэнд ороод

	Харагдахгүй гэж хичээгээд

	Хөх чоно үүрэндээ

	Хөдлөлгүй нам хэвтжээ.

	*

	Аймхай туулай ер нь

	Андуурсан байх гэж бодоод

	Олон хоног «гэрт» минь

	Огт дэмий байлгалаа.

	Өлсөх гэж тоймгүй

	Өөрийг чинь барьж иднэ гээд

	Хөх чоно уурлаж

	Хөөрхий бөжинд хэллээ.

	Урьдын тусыг минь бодож

	Уучилж өршөө намайг гэхэд

	Олон юм ярихгүй гэж

	Омогт чоно зандарлаа.

	Араа шүдээ ярзайлган

	Ачит туулайг дайрлаа.

	*

	Дээр дээр дэгдэнхэн

	Дэлдэн туулай зугтлаа

	Бут сондуул дамжинхан

	Бултан бултан гүйлээ.

	Хөх чоно ч хөөсөөр

	Хөөрхий туулайг гүйцэнхэн

	Хариугүй барьдгийн даваан дээр

	Хавханд орчхов оо чи минь.

	 


МАРГААШ, ДАРАА, СҮҮЛД, ХОЖИМ, ХОЙТОН

	 

	Өвлийн урт шөнө

	Өвч бие нь бээрч

	Өрөвтас шувуу даарахдаа

	Өөрийн оронтой болъё

	Яг л маргааш гэхэд

	Ясан гэр барьчихъя гэж

	Үнэн зүрхнээсээ хүсэж

	Үүр цайхыг л хүлээжээ.

	 

	Маргааш өглөө болж

	Мандах нар гарахад

	Азаар тэнгэр ч бүлээрч

	Амьтан бүхэн баясахад

	Өрөвтас шувуу нисэж

	Өндөр ууланд гараад

	Өргөө гэрээ барих

	Өнөөх бодлоо мартчихжээ.

	 

	Дараах шөнө нь болоход

	Даарахын ихээр даарч

	Яг л маргааш заавал

	Ясан гэрээ барьчихъя гэж

	Үнэн зүрхнээсээ хүсэж

	Үүр цайхыг л хүлээжээ.

	Өглөө дөнгөж болмогц

	Өнөөх бодлоо мартжээ.

	 

	Шөнө болгон бодсоор

	Шүлэг нойртоо шийдсээр

	Бүхэл өвөл өнгөрөхөд

	Бүтсэн юм ч байсангүй

	Даарахын ихээр даарч

	Дагжихын ихээр дагжиж

	Хад чулуу бараадсаар

	Хайруу өвлийг баржээ.

	 

	Хад чулуунд хадгалалтай биш

	Хайр чулуунд тавилтай биш

	Өндгөө гарахаас өмнө

	Үүр засаж авъя гэж

	Өрөвтас бас л бодож гэнэ.

	Өнөөдөр ч яах вэ больё

	Маргааш өдөр л яг гэж

	Маш тодорхой болзож гэнэ.

	 

	Өдөр шөнө ээлжилсээр

	Өрөвтас шувуу хойшлуулсаар

	Өндгөө гарах болоход

	Үүр гэргүй байжээ.

	Энэ жил ч өнгөрлөө

	Ирэх жил заавал гэж

	Өрөвтас шувуу шийджээ

	Өчнөөн ч удаа боджээ.

	 

	Дараа дараах жилд нь

	Дандаа ингэдэг байжээ.

	Олон жил өнгөрөхөд

	Огт өөрчлөгдсөн юмгүй

	Өөрийн гэх оронгүй

	Өндгөө хийх үүргүй

	Даарч явдаг болжээ.

	Даанч залхууд тоологджээ.

	Өрөвтас тэгээд өнөөдөр ч

	Өөрийн оронгүй л явж байна.

	 


БЯЦХАН ДЭГДЭЭХИЙ

	 

	Гадуур битгий тэнээрэй

	Ганцаараа бүү яваарай

	Муур нохой хэцүү шүү

	Мунгинаж чи төөрнө шүү гэж

	 

	Тахиа дэгдээхийгээ сургажээ.

	Танхил дэгдээхий нь сонсжээ.

	 

	Гэнэн дэгдээхий мартаад

	Гэрээсээ гараад явчихжээ

	Зүггүй хүүхэд тааралдаж

	Зүйл бүрээр шоглосоор

	 

	Дэрвэн дэрвэн үргээжээ

	Дэгдээхий гэрээсээ төөрчээ.

	 

	Газар мэдэхгүй дэгдээхий

	Гайхаж дэмий явтал

	Соёо хурц шүдтэй

	Соотон хав тааралдаж

	 

	Хөөрхий дэгдээхийг хөөжээ

	Хөлсөө гартал зугтаажээ

	 

	Онгорхой хаалга харагдахаар нь

	Орж нуугдахаар харайж

	Харин тэгтэл тэнд нь

	Хачин бүгчим халуун

	 

	Уурын пийшингийн сэнс

	Учиргүй дүнгэнэж байжээ.

	 

	Улайдаж шатсан халуунд

	Утагдаж үхэхдээ хүрээд

	Байж суух аргагүйд нь

	Бас л гараад зугтааж

	 

	Дээшээ доошоо гүйж

	Дэгдэн дэгдэн явжээ.

	 

	Зөрүүд дэгдээхий явсаар

	Зөндөө газрыг туултал

	Алаг муур тааралдаж

	Аюул дахин тулгартал

	 

	Эзэн нь ашгүй ирж

	Эндэх аюулаас салжээ.

	 


ХҮН ГАЛУУ ХОЁРЫН ТУХАЙ ҮЛГЭР

	 

	Хөөрхий нэгэн галууны

	Хөөрөх жигүүр гэмтэж

	Халуун орондоо буцалгүй

	Хань ижлээсээ хоцроод

	Үхэх сэхэхээ ч мэдэхгүй

	Үнэхээр хэцүү байжээ.

	*

	Хавь ойрдоо гэмгүй

	Харц ядууст тустай

	Өгөөмөр сайхан сэтгэлтэй

	Өрөвч нэгэн өвгөн

	Гэмтсэн галууг олоод

	Гэртээ тэвэрсээр иржээ.

	*

	Эмгэн нь галууг үзээд

	Эмгэг шархыг нь угааж

	Эм тангаа түрхэж

	Элдэв аргаар оролдож

	Хоол ундаар сувилж

	Хоргодох байр барьжээ.

	*

	Урин хавар болоход

	Усны шувуу ирэхэд

	Хөөрхий галуу эдгээд

	Хөөрч нисээд явжээ.

	Амар тайван яваасай гэж

	Араас нь өвгөн ерөөжээ.

	*

	Хойтон жил нь болж

	Холоос шувуу ирж

	Өвгөн эмгэн хоёрын

	Өөвгөр гэрийн дээгүүр

	Дэвэн дэвэн өнгөрөхдөө

	Дээрээс нь нэг юм хаяжээ.

	*

	Өвгөн эмгэн хоёрт

	Өөрийн хүслийг биелүүлдэг

	Оюу эрдэнэ бэлэглэсэнд

	Онц ихээр баярлаж

	Хамаг амьдралаа сэргээж

	Хавь ойрынхдоо тусалжээ.

	*

	Харин тэр нутгийн

	Харамч харгис зантай

	Тэнэг баян нэг өдөр

	Тэр явдлыг сонсоод

	Оюу эрдэнэтэй болохыг

	Онц ихээр хүсжээ.

	*

	Нум сумаа бариад

	Нуугдан гэтэн дөхөж

	Сүрэг галууг буухад

	Сүрхий мэргэн харваж

	Хөөрхий нэгэн галууг

	Хөөрөх жигүүргүй болгожээ.

	Баян ихээр баярлаж

	Башир арга хэрэглэж

	Өрөвдсөн дүр гаргаж

	Өнгийн үгээр өхөөрдөж

	Гэмтсэн тэр галууг

	Гэртээ тэвэрсээр иржээ.

	*

	Эмгэн нь галууг үзээд

	Эмгэг шархыг нь угааж

	Эм тангаа түрхэж

	Элдэв аргаар оролдож

	Хоол ундаар сувилж

	Хоргодох байр зэхжээ.

	*

	Урин цаг болоход

	Усны шувуу ирэхэд

	Хөөрхий галуу эдгэрч

	Хөөрч нисээд явахад

	Оюу эрдэнэ авчраарай гэж 

	Овтой баян захижээ.

	Хойтон жил нь болж

	Холоос шувуу ирэхэд

	Гаднаа баян зогсчихоод

	Галуу бүрийг харавч

	Эдгэсэн галуу нь ирсэнгүй

	Эрдэнэ оюу авчирсангүй.

	 


ЗАЛЬТ ЦАХЛАЙН ҮЛГЭР

	(Үлгэрийн сэдвээр)

	 

	Залуу атлаа залхуу

	Залхуу мөртөө зальтай

	Өчүүхэн нэгэн цахлайн

	Үлгэр түүхийг сонсоорой.

	*

	Уулсын дунд мэлтэлзэх 

	Ус нь цэнгэг нууртаа

	Загас жараахай амар түвшин

	Жаргал эдлэн амьдарч байжээ.

	*

	Тэр нуурын эрэгт

	Тэнэг бяцхан цахлай

	Загас барих яршигтай юм

	Зав чөлөөгүй ярвигтай юм.

	* 

	Аяндаа загас баригддаг

	Арга олох сон гэж бодоод

	Ажил хөдөлмөр хийлгүй

	Ангайн гиюүрч суужээ.

	*

	Усны олон загас

	Уйдаж суугаа цахлайг

	Газрын холоос хараад

	Гайхаж цөхөн ярилцаад

	— Цахлай! Цахлай! та

	Царай юундаа алдаа вэ?

	Загас биднийг айлгадаг 

	Зангаа яагаад өөрчлөө вэ? гэв.

	— Өчүүхэн би яах вэ

	Өндөрт нисэж чаддаг ч

	Өл хоолонд зовохгүй

	Өвс иддэг болсон

	Та нарыг би өрөвдөөд

	Тарчилж сууна аа хөөрхий

	Ус нуур чинь ширгэх нь

	Удахгүй та нар сүйдэх нь

	Гамшигт энэ зовлонгоос

	Гаргахыг хэдий бодовч

	Аварч туслах ухаанаа

	Ах чинь олохгүй болохоор

	Өрөвдөх сэтгэл уярч

	Өдөржин ингэж суулаа даа

	— Уулын цаадах нуур

	Учиргүй цэнгэг юм байна

	Тэнд л очвол та нар

	Тэнүүн амьдарч болох юм байна

	Очих арга бодоцгоо доо

	Олноороо зөвлөж ярь даа гэж

	Торомгор нүдээ анивчин

	Дусал нулимсаа унагажээ.

	*

	Цахлайн үгийг сонсоод

	Царайны нь байдлыг хараад

	Өөр хоорондоо загаснууд

	Өчнөөн яриа болжээ.

	Цахлайн яриа үнэн байх 

	Цайлган сэтгэлт шувуу шүү

	Өчүүхэн бидэнд туслахаар

	Өрөвдөх сэтгэлээр ярилаа шүү

	Амиа яаж хамгаалах

	Арга ухаан сүвэгчилье гэж

	Өөр хоорондоо загаснууд

	Өчнөөн яриа болжээ.

	*

	Нисэж чаддагаараа цахлай

	Нэг нэгээр нь зөөж,

	Ойрын нуурт хүргэж

	Олон загасанд туслаад

	Хэзээний нүглээ арилгахаар

	Хэлэлцээ яриа тохирчээ.

	Загас жараахай цугларахад

	Захаас нь цахлай зуугаад

	Ус нуураас холдож

	Уул даван явжээ.

	*

	Хэд хоногийн дараа

	Хэрэг биш болжээ

	Уулын тэртээ оройд

	Загасны яс дүүрчээ.

	Уран аргатай цахлай

	Ухаан ихтэй шувуу гэж

	Олон амьтны дунд

	Онцгой яриа дэгдсэнийг

	Загас жараахай сонсоод

	Зальт цахлайд хууртагдан

	Бэлэн зууш болсондоо

	Бэрх ихээр хорсож

	Өөр хоорондоо ярилцаж

	Өсөө авахаар зөвлөжээ.

	*

	Зальт цахлай дэвсээр

	Загасны дэргэд буужээ.

	Өдий төдий загас

	Өд сөдөнд нь үсэрч

	Цахлай шувууг бариад

	Цайрах долгионд оржээ.

	 


УУРТАЙ ЦАС,УХААНТАЙ ТУУЛАЙ

	 

	Хөрст дэлхий хөрвөж

	Хөх тэнгэр урваж

	Таван есийн хүйтэнд

	Талын шуурга хамжиж

	Агаар тэнгэрийг будруулан

	Алтан нарыг халхалж

	Хуу газрыг бүрхсэн

	Хунгар цасан даржээ.

	*

	Бутны ёроолд гэртэй

	Бөжин туулай сандарч

	Орох оронгүй болоод

	Осгож үхэх дөхөхдөө

	Хөр цас минь өршөөж

	Хөөрхий биднийг өрөвдөөч

	Арга эв байна уу? гэж

	Аюулт цаснаас гуйжээ.

	*

	Эрч хүйтэн дэмжиж

	Энэ бие минь зузаарлаа

	Хатан дэлхийг захирч

	Хамаг чадал минь нэмэгдлээ.

	Чадал чинь хүрвэл тэсээрэй

	Чамд би туслахгүй гэж

	Цасан хөр омгоо нэмж

	Цангинасан жавраар исгэрчээ.

	*

	Хөрст дэлхий сэргэж

	Хөх тэнгэр цэлмэж

	Агаар газар дулаарч

	Алтан наран ээж

	Хамаг амьтан баярлаж

	Хаврын урин болоход

	Хөвч дэлхийг бүрхсэн

	Хөр цас хайлахдаа

	Хариу тасраад байна

	Хайрт бөжин минь авраач гэж

	Хайлсан дусал нулимс унагаж

	Хамаг цасан гуйж гэнэ.

	*

	Ухаант туулай бодож бодож

	Уг нь та нарт тусламгүй

	Яах ч аргагүй байгаа бол

	Ядарч зүдэрч яваа бол

	Хамаг чадлаараа тусалъя

	Хагасыг чинь болов аваръя

	Өдрийн тухайд яаж ч чадахгүй

	Өөрсдөө та нар аргал

	Харанхуй шөнийг нь хариуцъя гэж

	Хариу хэлсэн гэдэг шүү.

	 


ҮНЭГ МУУР ХОЁРЫН ҮЛГЭР

	 

	Олон удаа хулгайлаад

	Орон гэрээсээ хөөгдсөн

	Орог цоохор муур

	Ойд тэнэж явсаар

	Зальт үнэгтэй харин

	Замд уулздаг байгаа.

	 

	Урьд ер үзэгдээгүй

	Учиртай амьтан байх гэж

	Сэтгэл шимшрэн айж

	Сэмхэн дөхсөн үнэг

	— Алдар нэр чинь хэн бэ?

	Алс зорилго юунд вэ? гэв

	 

	Торгон үсээ намируулж

	Тоонолж нүдээ эргэлдүүлж

	— Араатан бүгдийн хаан

	Алаг Барын зээ гэдэг

	Ой модоор аялж

	Олон амьтантай танилцана гэв.

	 

	— Өчүүхэн үнэг миний

	Өргөө гэр минь холгүй

	Сайн язгуурт зээ минь

	Саатан орж амраач гэж

	Ойр дотно болох гэж

	Овтой үнэг шарвалзав.

	 

	Хүндэт эзэн зээг

	Одоо юугаар дайлах вэ? гээд

	Хүчээ ер хайрласангүй

	Ой дундуур харайлгаж

	Сандарч явсан үнэг

	Салан баавгайтай учирчээ.

	 

	Тарган шар алаад

	Та нарыг би хүлээе.

	Араатны тэр хаантай чинь

	Ах чинь бас танилцъя гэж

	Ойн баавгай амлаж

	Онц баяртай буцжээ.

	 

	Хэрэн тэнэж явсан

	Хээрийн чоно тааралдахаар нь

	Баавгай бид хоёр

	Барын зээг хооллоно гэж

	Сайрхуу үнэг онгирон

	Саарал чононд хэлжээ.

	 

	Тарган ирэг алж ирээд

	Та нартай би нийлье

	Эрхэм тэр зээтэй чинь

	Эгч нь бас танилцъя гэж

	Хээрийн саарал гичий

	Хэрэн гүйсээр явжээ.

	 

	Хугацаа болзоо яг болж

	Хонь, шарын мах бэлдээд

	Сайран хоншоороо цухуйлгаад

	Саарал чоно гуунд хэвтэж

	Салан баавгай харин

	Саглагар модонд авирчээ.

	 

	Мяу гэхийг сонсоод

	Мах гэлээ гэж бодоод

	Чухам яаж иддэгийг нь

	Цухуйж харахаар шийдээд

	Саарал чоно дөнгөж

	Сайран хоншоороо хөдөлгөв.

	 

	Ховдог муур түүнийг

	Хулгана гэж андуураад

	Хулгайч чонын хамарт

	Хурц хумсаа шигтгэтэл

	Чоно ч босоод зугтааж гэнэ.

	Цочоод муур ч ухарч гэнэ.

	 

	Зугтсан чононоос айхдаа

	Зуурсан хумсаа салмагц

	Алаг муур сандрахдаа

	Арынхаа мод руу үсэртэл

	Харж байсан баавгай

	Хамаг хурдаараа зугтжээ.

	 


БОЛЖМОР

	 

	Булт олноороо бужигнаад

	Бууцны хөлөөр гүйлдэнэ.

	Будаа тариа хайгаад

	Бууж нисэн шуугилдана.

	 

	Бууцны хөлийн тэнд

	Будаа тариа цацлаа

	Болжмор олон шувуу минь

	Буцаж ирээд түүгээрэй.

	 

	Түүгээрэй түүгээрэй

	Түргэхэн шиг түүгээрэй

	Хэн нэгээсээ түрүүлэлгүй

	Тэн адилхан түүгээрэй.

	 


АМ ЦАГААН ХУРГА

	 

	Түм буман хонины минь

	Түрүү нь болж гарсан

	 

	Дун цагаан үстэй

	Хун цагаан зүстэй

	Ам цагаан хурга

	Ажгар цагаан хурга.

	 

	Урин цагийг дуудаж

	Уудам талыг сэрээсэн

	 

	Дун цагаан үстэй

	Хун цагаан зүстэй

	Ам цагаан хурга

	Ажгар цагаан хурга

	 

	Сүрэг малын охь

	Сүүт хонины төл 

	 

	Дун цагаан үстэй

	Хун цагаан зүстэй

	Ам цагаан хурга

	Ажгар цагаан хурга.

	 


СОНГИНО

	 

	Уулын араар

	Ургасан байдаг

	Улаан хальстай

	Бумбайж байдаг

	 

	Сонгино гэдэг

	Сайхан ногоо

	Содон үнэртэй

	Халуун ногоо.

	 


БУГА

	 

	Буянт цагт төрсөн

	Булбарай дүү минь сонс

	Буурал хангайн дууч

	Бугын тухай чагна

	 

	* Бугын зүс

	 

	Халуун зуны цагт

	Хангайн модон дотор

	Улаахан зүстэй буга

	Уралдаж явах нь сонин.

	 

	Харин намар болж

	Хамаг ургамал гандахад

	Халиун зүстэй болчхоод

	Хангинан урамдах нь содон.

	 

	Өөхөн цагаан зүстэй

	Өвлийн цаг болоход

	Халтар зүстэй буга

	Хаа хаагүй харагддаг.

	 

	Хавар цаг болоод

	Хамаг дэлхий сэргэхэд

	Буга зүсээ өөрчлөөд

	Буурал халиун болдог.

	 

	* Бугын эвэр

	 

	Халуун зуны цагт

	Хангайн модон дотор

	Бугын эвэр цусархуу

	Бултайж ургасан байдаг.

	 

	Харин намар болж

	Хамаг ногоо гандахад

	Бугын эвэр хэмэрхүү

	Бузгай өндөр болдог

	 

	Өөхөн цагаан зүстэй

	Өвлийн цаг болоход

	Бугын эвэр ясжиж

	Буурал өнгөтэй болдог.

	 

	Хавар цаг болоход

	Хамаг дэлхий сэргэхэд

	Бугын эвэр унаад

	Булцгар толгойтой болдог.

	 

	* Бугын нас

	 

	Булбарай бяцхан дүү минь

	Бугыг чи үзсэн үү?

	Салаа олон эвэртэйг нь

	Санаж байна уу дүү минь

	 

	Гарсан жилдээ харин

	Ганц ч салаагүй байдгийг

	Ажиглаж чи үзсэн үү?

	Асууж лавлаж мэдсэн үү?

	 

	Гунан нас хүрэхдээ

	Гурван салаа болж

	Дараах жил бүр нь

	Дандаа нэгээр нэмэгддэг.

	 

	Наймаас олон салаатайг

	Нас гүйдсэн гэдэг

	Онцлог ийм шинжийг

	Ойлгож тогтоох нь хэрэг

	 

	* Бугын тус

	 

	Бугын цусан эврийг

	Бултад тустай гэдэг.

	Элдэв өвчнийг анагаах

	Эм хийж ашигладаг.

	 

	Олон салаа эврийг 

	Орон гэртээ авчраад

	Гоёлол болгон хэрэглэхэд

	Гоцын сайн гэдэг.

	 

	Бугын юм бүхэн

	Булт олонд тустайгаас

	Дандаа түүнийг хайрлаж

	Дархан цаазтай байлгадаг.

